
BankNordik 
broytir nú inn­
lánsrenturnar frá 
pluss til minus.

Í næstum broytir BankNord­
ik renturnar á privatum og 
vinnuligum innlánum. Rent­
ubroytingin er ein avleiðing 
av yvirskipaðu gongdini á 
marknaðinum og áhaldandi 
negativu rentuni hjá tjóð­
bankanum, sigur bankin í 
tíðindaskrivi. 

Gongdin á marknaðinum 
hevur við sær, at BankNordik í 
rúma tíð hevur havt beinleiðis 
útreiðslur av teimum innlán­
um, sum kundar hava stand­
andi í bankanum. Av tí at útlit 
ikki eru fyri, at renturnar fara 
at hækka fyribils, og til tess at 
viga upp ímóti útreiðslunum, 
ið lága rentustøðið hevur við 
sær, verða innlánsrentur lækk­
aðar í næstum. 

Renturnar á vinnuligum 
innlánum oman fyri 100.000 
kr. lækka niður í -0,30% og 
-0,50% p.a. Rentan á privat­
um innlánskontum lækkar 
niður í 0,00% p.a. Tó verður 
rentan 0,10% p.a. á Barnasam­
ansparing og NordikSolo-sam­

ansparing við upphæddum 
oman fyri 25.000 kr. Sostatt 
fáa privatkundar ikki negativa 
rentu. 

– Lága rentustøðið er ein 
fyrimunur fyri tey, sum í 
hesum døgum taka lán til bú­
staðin, men er harafturímóti 
minni gott fyri kundar, sum 
spara saman á einari vanligari 
kontu. Fyrr í ár væntaðu vit, at 
renturnar fóru at hækka, men 
nú eru ikki útlit fyri rentu­
hækking fyribils. Tí tillaga vit 
okkara rentur, so tær í størri 
mun samsvara við gongdina á 
marknaðinum. Eitt nú er rent­
an á einum statslánsbrævi 
í løtuni -0,90% og á einum 
realkredittlánsbrævi er hon 
-0,70%, sigur Árni Ellefsen, 
forstjóri í BankNordik sam­
bært tíðíndaskrivinum. 

Tað ber til at økja møgu­
leikan fyri størri avkasti á 
íløgumarknaðinum, men hetta 
hevur samstundis ein ávísan 
váða við sær. Tað ber til at gera 
íløgur gjøgnum Netbankan, og 
eisini ber til at fáa serfrøðingar 
at røkta íløgurnar. Meira fæst 
at vita um møguleikarnar á 
íløgumarknaðinum við at seta 
seg í samband við okkum, sigur 
bankin.

Nú kostar tað at hava 
pengar í bankanum

Sunnudagin 1. september vóru 
50 ár liðin, síðan Jens Lund­
blad kom í starv hjá Berg Mot­
ors.   

Jens er dani og útbúgvin 
goymslumaður. Hann arbeiddi 
m. a. hjá Fiat í Danmark, áðr­
enn hann flutti til Føroyar 
at búgva í 1969, tá hann fekk 
starv á eykalutagoymsluni hjá 
Berg Motors. 

Hetta var um ta tíðina, tá 

Mazda bilarnir gjørdu innrás í 
Føroyum, og var Jens við til at 
byggja stóru eykalutagoymsl­
una hjá Berg Motors upp, fyrst 
í J. Paturssonargøtu og síðan á 
Hálsi, har fyritøkan heldur til 
í dag. 

Jens hevur frá tí fyrsta 
gingið høgt upp í sítt arbeiði og 
kennir so at siga hvønn eyka­
lut og hvørt eykalutanummar 
uttanat. Hann er kvikur, álít­

andi og trúgvur móti sínum 
arbeiðsplássi. 

Í mong ár var hann leiðari 
á eykalutagoymsluni, umframt 
at hann eisini í nøkur ár var 
goymsluleiðari á deildini hjá 
Berg Motors á Glyvrum. 

Seinastu árini hevur Jens 
arbeitt niðursetta tíð. 

Jens er giftur føroyskari 
konu, Bjarnhild, úr Oyndar­
firði.

Jens Lundblad 50 ára starvsdag

Í skrivandi stund er ikki greitt, hvør 
fær samráðingarleiðsluna at skipa 
nýggja samgongu eftir løgtingsvalið 
leygardagin, sum borgarligi vongurin 
í føroyskum politikki vann.

Eyðsæð er, at Fólkaflokkurin fer 
at royna at skipa samgongu saman 
við Sambandsflokkinum og Mið­
flokkinum.

Mánadagin varð greitt, at Sjálv­
stýrisflokkurin sleppur ikki við í 
hesa samgongu, og tað undraði Jógv­
an Skorheim, formann floksins, sum 
á valinum varð vrakaður av veljaru­
num til frama fyri Kristin Michelsen, 
sum í tólvta tíma varð hálaður inn á 
listan hjá Sjálvstýrisflokkinum.

Skorheim er kanska ikki komin 
yvir skelkin – eftir at hava avreitt all­

an Sjálvstýrisflokkin – og harvið sína 
egnu politisku framtíð – til ein fyrr­
verandi tjóðvelids- og javnaðarmann 
í Suðuroy.

Í Klaksvík hevur Jógvan Skor­
heim spent bogan høgt við at halda 
Fólkaflokkin uttan fyri alla ávirkan 
í býnum. Sum gongdin hevur verið 
hjá Fólkaflokkinum í Klaksvík hesi 
bæði valini í summar, so verður 
Jógvan Skorheim uttan iva eisini 
varpaður úr borgarstjórasessinum 
á valinum komandi ár. Tá stendur 
Skorheim við ongum politiskum 
beini av týdningi.

Uttan iva er tað tí, at hann vil 
trýsta Kristin Michelsen í ein lands­
stýrissess, so hann sjálvur fær ein 
løgtingssess til láns.

Um tað ber á mál hjá Jørgen 
Niclasen at vinna álit Sambands­
floksins at skipa nýggja sam­
gongu, so skuldi alt verið greitt. 
Men okkurt bendir á, at fleiri sam­
bandsfólk og Miðflokkurin treyð­
ugt góðtaka Jørgen Niclasen sum 
løgmann. 

Annað er tað, at Fólkaflokkurin 
má umsita fiskivinnumál – havandi 
valsigurin í huga. Tað hóvar valla 
Sambandsflokkinum. Og tað, sam­
an við stríðnum um løgmansessin 
kann gerast ein snávingarsteinur. 

Skal Jørgen Niclasen gerast løg­
maður, so er møguleikin nú og bara 
nú. Sjálvandi kann Fólkaflokkurin 
boyggja seg fyri Bárði Nielsen, og 
lata honum løgmanssessin, men 

valla fiskivinnumálini eisini.
Sambandsflokkurin hevur fyrr, 

eins og Javnaðarflokkurin, verið 
trýstur í samgongu við Fólkaflokk­
in. Serliga í Suðurstreymi hevur tað 
verið eyðsýnt. 

Alternativa samgongan millum 
Sambandsflokkin, Javnaðarflokkin, 
Tjóðveldi og Frasókn spøkir og 
kann órógva Fólkaflokkin. Tí er 
spurningurin, hvussu langt Fólka­
flokkurin letur seg trýsta.

Annars er býtið upplagt, um 
Jørgen Niclasen verður løgmað­
ur, so fær Fólkaflokkurin tríggjar 
landsstýrissessir afturat, Sam­
bandsflokkurin tríggjar og Mið­
flokkurin ein. Jú, borgarliga sam­
gongan er í eygsjón...

Løgmaður og fiskivinnumál 
kunnu gerast snávingarsteinar

Í EYGSJÓIN MEN IKKI Í POTTINUM

Seinastu hálvu øldina hevur Jens Lundblad starvast hjá Berg Motors. Hann byrjaði í fyritøk­
uni um ta tíðina, tá Mazda-bilarnir rættiliga gjørdu innrás í Føroyum – og tað sigst um hann, 
at hann kennir so at siga hvønn eykalut og hvørt eykalutanummar uttanat


